
„Изучувањето на историјата, особено изучувањето на ис-
торијата на еден народ, секојпат значела многу за тие што 
се бореле за слободата и прогресот на еден народ. Затоа и се 
вика, дека историјата била учителка на народите. Но особе-
но таја учителка ни е потребна, баш у овој важен момент, 
на нас Македонците, за да би могле да си го најдеме едниот 
вистински пат у нашата борба. Оти баш сега, у овие наши 
матни денови, кога на многу лесни глави им се завртуе паме-
тот, историската поука, а Илинден има најголемо значење 
за нас“ (Рацин 1987: 170). 

Зборовите на Коста Рацин забележани во статијата „Значењето на 
Илинден“ (1940), како порака одекнуваат и денеска. Рацин забележал: 
„Од Илинден до сега се поминати цели 37 години. Цели 37 години крвава 
борба и крваво искуство. И Македонија уште не е слободна. Борбата е 
тешка, душманинот јак, но и мнозина водачи нѐ водеја по крив пат. Уште 

има кај нас ’чекајушти‘ и ’желајушти‘! Уште таквија чекајат некој да ги‚ 
’ослободи‘ и да им даде живот“ (Исто: 173).

Поминати се 120 години од Илинден. Македонија е слободна, но 
Рациновите зборови дека „мнозина водачи нѐ водеја по крив пат“ и „уште 
таквија чекајат некој да им даде живот“ сè уште не оптоваруваат бидејќи 
некои не ги научиле историските поуки.

Во статијата Рацин ја истакнува улогата и значењето на првата ВМРО, 
која „како масовна, вистинска револуционерна организација станала од 
1896 година, на чело со Даме Груев, и со вистинските борци Гоце Делчев 
и Јане Сандански, јасно била определена што сака и како ќе го постигне 
тоа: масовно организирана револуционерна акција водена од самите 
Македонци“ (Исто: 171).

Зародишот, а со тоа и континуитетот на револуционерна борба на 
македонскиот народ го согледуваме во: низата ајдучки побуни; Његушкото 
востание (1822); бунтот на Каратасе во Солун (1854); востанието во 
Кумановско и Кривопаланечко (1876), за што Де Торси, францускиот воен 
аташе во Цариград, во писмото до генералот Греслеј, министер за војската, 
од 9 ноемри 1878 година истакнал дека центарот на вистинското локално 
движење е во Источна Македонија, Малеш, и дека: „Словените во овој крај 
почнале да чепкаат против Турците во 1863 г.; движењето било развиено 
по 1866 г.; било разгорено во 1872 година, но било свирепо задушено; па 
во 1875 г. било обновено и оттогаш не прекинало“ (Француски документи 
1969: 67); Разловечкото востание (1876); Македонското (Кресненското) 
востание (1878); Охридскиот заговор (1880/81); обидот за општо востание 
во Македонија под водство на Трајко Китанчев во 1895 година; Виничката 
афера (1897) итн., при што семакедонскиот колективен отпор и бунт го 
најде свој одраз во Илинденското востание.

И покрај неуспехот, односно задушувањето на Илинденското воста-
ние, тоа стана симбол на отпорот и непокорот на македонскиот народ. 
Неговото значење е во тоа што уште во периодот „кога државните упра-
вители“ што биле околу Македонија, како што бележи Рацин: „Сите тија 
фрлија око на неја и си ја сметаја како за своја земја. Си чекаја само при-
лика, како да си ја земат. Идеалот на ВМРО. само ги заплаши, и на секој 
начин гледаа само да нестане. Најповечку за това се загрижи Блгарија. 
Блгарското управление сметаше дека кога и да е Македониа треба да биде 
негова, та затова уште тогај се почна усилена пропаганда да се прикажуваат 



19

Валентина Миронска-Христовска

Македонците како македонски блгари ... “, па започнало да се меша во 
македонските работи, во нејзиното ослободување. Но „Идејата за ослобо-
дување на Македонија от ’мајка Блгарија‘ уште тогаш стана најголемиот 
душман на вистинската слобода на Македонија“ (Исто: 171-172). 

Илинденското востание, коешто е длабоко врежано во колектив-
ната меморија на македонскиот народ, го водеше македонскиот народ 
преку сите премрежиња во XX век, по поделбата на Македонија (1913), 
во Втората светска војна. Илинден нѐ води и во XXI век кога од маке-
донскиот народ се бара да прифати низа наметнати, недемократски и 
бесправни барања поврзани со македонскиот идентитет. Поради тоа него-
вото чествување значи и потсетување на заложбите на Илинденците, кои 
се забележани не само во низа документи, прогласи, манифести туку и 
во многубројни народни песни и во дела од македонската литература. За 
показ ќе се послужиме со неколку дела, кои се подредени во жанровска 
и временска рамка, преку кои се согледува континуитетот во одбележу-
вањето на значењето на овој настан од македонската историја.

Илинденското востание во македонските народни песни 

Илинденското востание има посебно значење за македонскиот народ 
што се потврдува со фатот дека уште од подготовките и од самите настани 
на востанието тој започнал да ги вградува во својата колективна мемо-
рија, најпрвин преку песните, кои како директен сведок ги создавал во 
текот на настанот или набргу по него. 

За епохата на Илинден опеана во револуционерни песни, извонредна 
анализа прави Марко Китевски во текстот „Илинден, Илинден ти си наш 
Велигден, за тебе пееме и се гордееме (Илинденското востание во маке-
донската народна песна)“2. Во него Китевски најпрвин дава информации 
за борбените песни што биле создавани во подолг период од коишто про-
излегле револуционерните песни, во кои се опеани подготовките за вос-
танието, самото востание, како и настаните што му следувале. Во нив е 
опфатен период од дваесет години. Притоа многу аjдутски песни лесно 
биле приспособени во комитски револуционерни песни, за што Китевски 

2	 https://denesen.mk/ilinden-ilinden-ti-si-nash-veligden-za-tebe-peeme-i-se-gordeeme-
ilindenskoto-vostanie-vo-makedonskata-narodna-pesna/.

бележи дека тоа се одвивало по принципот на адаптациjа и актуелиза-
циjа, па голем броj аjдутски песни станале револуционерни песни, во кои 
се пее за одредени личности или настани, се опева борбата за ослободу-
вање со jасна национална свест, се пее за татковината Македониjа, дури 
и за нејзините граници: „Гоце вов Круша Планина, на Македониjа грани-
цата jа тера“.

Во песните покрај опеаните страдањата и теророт врз македонскиот 
народ, народот ја опеал и рамнодушноста на Европа која ги ставила лич-
ните интереси над судбината на цел еден народ поради што е искажана 
и клетвата: „Проклета и трижклета да си ти Европо / блуднице вавилон-
ска, крвнице македонска“, песна што во Битола се пеела уште во 1884 
година бележи Китевски. Во нив се опеани и неколкуте провали пред 
востанието како: Виничката (1897); Валандовската (почетокот на 1900); 
Ракитничката (1902). Опеани се и ликови од предилинденскиот период 
како: Дончо Штипjанчето и неговата акција (1895); учителот Jосиф 
Даскалов од Виничката афера (1897); солунските атентати и Павле Шатев 
итн. Наjопеан настан од перидот пред востанието е загинувањето на Гоце 
Делчев, како во „Црна се чума зададе“ во која народот неговата смрт ја 
согледал како чин на неговата женидба „за црна земjа робинка / за жална 
Македониjа / за црна земjа поробена“. Македонскиот народ ги опеал 
и предавствата на Даме Груев, Александар Турунџе и на други, како и 
предавниците и казната што им била упатувана преку народната клетва: 
„Проклет бил шпион Лигушот“ итн.

Во низа револуционерни народни песни е опеано Востанието, 
првичните победи на востаниците, одушевувањето од создавањето на 
Републиката, од поголемите битки од Востанието ‒ на Мечкин Камен, 
Рашанец и на други места, загинувањето на Питу Гули и на други jунаци, 
но и пропаста на Востанието, силната одмазда на османлиската воjска 
и башибозлукот, запалените села, многуте жртви, особено страдањата 
на мирното население, и многу настани што се случиле цела децениjа 
по востанието кога загинале редица наjистакнати револуционери: Даме 
Груев, Никола Карев, Мише Развигоров, Леонид Jанков, потоа и колек-
тивната саможртва на педесетмина востаници на Битката на Ножот, 
а и саможртвата на одредени јунаци како на Методиjа Патче, на Дине 
Абдураманов итн.

Револуционерните песни за Илинденското востание биле создавани 
и под литературното влијание, за што Китевски ја истакнува констата-
цијата на П. Михаjлов, односно извештајот на австрискиот конзул во 
Битола, Август Крал (28.9.1903) во кој забележал: „…востаничките чети 
се прилично горди и држат секако до тоа гласот за нивните дела да биде 
запазен за потомството. Многу настани се величаат во песни, народот ги 
воспева и за тоа особено се грижат учителите што учествуваат во воста-
нието“. Ваквите песни се наречени даскалски песни, за кои Китевски го 
пренесува сведоштвото на американскиот новинар и публицист, Алберт 
Сониксен, кој едно време минал со востаниците, и кој забележал: „Како 
секоj првобитен народ Македонците ги запишуваат големите настани 
на своjот живот во народните песни, а оноj коj ги сочинува тие песни е 
сигурно некоj непознат селски учител“. За пеењето на револуционерните 
песни Сониксен забележал дека не било безопасно, дека децата биле иска-
рани или удрени, „но Господ да му е на помош на возрасниот коj ќе биде 
слушнат дури само да ги потсвирнува“. За даскалските песни, Китевски 
бележи дека бидејќи не минале низ филтерот на народот, не го претр-
пеле процесот на фолклоризациjата, па во нив е бележито присуството 
на одредени литературни термини, неизедначеноста на стихот, отсуството 
на поетиката што е карактеристична за другите видови народни песни, 
песните се со куса форма, им се дава примат на лирските чувства итн.

Во револуционерните народни песни се славела смртта на оние коишто 
се жртвувале за слободата. Во овој контекст би истакнале дека не само 
во народната песна туку дека и во личните творби од втората половина 
текот на XIX век, од Прличев, преку Пулевски, Цепенков, Спространов 
итн., опеани се мајките кои достоинствено ја прифаќале веста за смртта 
на сопругот или синот при што искажувале повик за одмазда, повик на 
борба што бил упатен кон своите чеда, кон македонскиот народ.

За песните од овоj период Китевски уште истакнува и дека во нив 
често се среќава името Македониjа, име со кое се гинело ‒ „Jас загинав 
за Македониjа“, потоа кое е симболизирано со женидба ‒ „Син ти се бабо 
ожени за мома Македониjа“ итн., а во повеќе песни е опеано и знамето 
или баjракот на кое стоел написот „Слобода или смрт“ или пораката 
„Македонско име нема да загине“.

Револуционерните народни песни се потврда дека Илинден станал 
нераскинлив дел од македонската колективна меморија и дека е главен 

мотив во многу лични творби кои биле создадени во самиот период, а 
и подоцна. 

Од колективни кон лични творби за Илинденското востание

Во текот на Илинденското востание освен што народот создавал 
песни, биле создадени и песни од определени автори, учители, а коишто 
биле прифатени како општонародни, односно авторското писмо се сме-
тало за колективно, народно. Па во овој контекст повторно ќе се повикаме 
на студијата на Марко Китевски во која тој доаѓа до констатацијата дека: 
на песната за загинувањето на воjводата Веле Марков автор е Никола 
Киров Маjски; на песната за Томе воjвода од зборникот на П. Михаjлов 
автор е учителот А. К. Попорушов, таткото на Тодор Александров; 
Христо Силjанов е автор на песната „Смртта на воjводите Лазар Москов, 
Типо Ципулев и Кољо Рашаjков“, Арсени Jовков на песната за воjводата 
Парашкев Цветков; дека песната за Тома Давидов е од Никола Андреев, 
познат под псевдонимот Алаj Беj; на една песна за Гоце Делчев автор 
е писарот на четата на Делчев; браќата Молерови се автори на повеќе 
вакви песни.

За Илинденското востание се пишувало во дневниот печат, во  пуб-
лицистиката3, дневниците, спомените, во литературните творби. Арсени 
Јовков е автор на низа творби, на сценариото на играниот филм Илинден 
и на документарниот филм Македонија, еден од најстарите филмови што 
ги поседува Кинотеката на Македонија ‒ Македонија во слики (1923), сни-
мен по повод 20-годишнината од Илинденското востание4.

Според Арсени Јовков вистинскиот борец за правилното решавање на 
македонското прашање била илинденската организација и нејзиниот орган 
‒ весникот Илинден ‒ трибина на македонските копнежи и маки, преку 
која светската јавност се запознавала со Македонија и со историјата на 
македонската револуција. Јовков секојдневно во печатот објавувал песни, 

3	 Повеќе кај Валентина Миронска-Христовска, 2007, „Илинден во печатот на Уругвај“ во: 
Македонската преродба, Скопје: Институт за македонска литература, стр. 128-133 и во: 
2023, „Записи за Илинденското востание“ во: зборникот 120 години Илинденско воста-
ние, Матица на иселениците од Македонија, стр. 101-120.   

4	 Филмот е реставриран во Загреб и премиерно беше прикажан на16 јануари 2009 година.

статии за историјата и традицијата, за настаните пред и по Илинденското 
востание. Во неговиот фонд се наоѓа општиот план за Востанието, во кој 
е истакнато: „Целта на борбата е не да ја победиме Турција туку таа да не 
може да нè победи нас“ (АЕ 30: л.2). Забележаната цел треба да ни биде 
поука: не да ги победиме оние што се залагаат за бришење на нашето 
име, јазик, култура, традиција, на македонскиот идентитет, туку ние да ги 
победиме нив, да си останеме достојни на нашето вековно име, на маке-
донскиот идентитет (Миронска-Христовска 2013: 212).

Арсени Јовков ја следел македонската традиција, го следел начинот 
како македонскиот народ живеел со тагата и среќата, како ја прифаќал 
смртта наспроти животот, за што пее во песната посветана на брат му кој 
бил учесник во востанието:

„Оре брате Никодине / вчера сум те закопал / а денеска напред играм 
/ со бајракот, / сите брате ќе умираме / за слобода за Македонија“ (АЕ 24).

Арсени Јовков, којшто ја преживеал илинденската епопеја ги оставил 
и автентичните творби: романот во стихови (епската поема) „Илинден“ 
(1914/1924), повеќе репортажи, како и циклусот песни посветени на овој 
возвишен историски чин. Од нив ја исчитуваме пораката дека Илинден и 
неговите идеолози треба да бидат печатот на македонската културно-ис-
ториска традиција. Континуитетот на долговековната борба за слобода и 
бесмртноста на македонскиот народ го искажува во романот во стихови 
„Илинден“ кој го започнува и завршува токму со културната одредница од 
македонската традиција – Марко Крале, преку исказот дека Марко Крале 
е жив и дека доаѓа, „Жив е, жив е Марко Крале“. Романот, напишан во 
духот на народната песна, започнува со словенска антитеза преку која ја 
прикажува раздвиженоста во Стогово и предилинденската состојба во 
Македонија. Во второто пеење зборува за убавините на Радика, Бистра, 
Шара, на манастирот „Св. Јован Бигорски“. Во третото пеење станува 
збор за предавникот Симо, за злоделата на Заиљаљ-кесеџи, за отпорот на 
Ѓуро кој се самоубива за да ја одбрани честа на Вида. Говори и за тоа 
дека народот нема свој заштитник, па во ликот на Богдан го реинкарни-
рал Марко Крале, бележејќи дека „каурската пушка почнала да пука“. 
Четврото пеење завршува со најавата за доаѓањето на Марко Крале, со 
најавата за големиот настан ‒ Илинденското востание.

Во циклусот песни посветени на Илинденската епопеја ја чувству-
ваме комитската моќ, бидејќи ги пишувал за време на востанието во кое 

учествувал и самиот. Поемите „Љуле Бургаз“ (АЕ 35), „Проклетина“ ‒ 
поема од македонскиот живот (АЕ 34), „Јасногрејци“ (АЕ 12), „Видина 
свадба“ (АЕ 12) и дваесет песни („Прво либе, моме красно“, „Сутрин рано 
на утрина“, „Знаеш ли девојко мила“, „Ти девојко“, „Глас слушам неверен 
и чаробен“, „Шар“, „Дебар“, „Двете врби“, „К’м облаците“ и други) (АЕ 
13) се создадени од 1900 до 1901, во Охрид и Битола. Седумте циклуси 
песни („На пролет“, „Исповед“, „Орел“, „Исповед“ итн.),  одделните 
песни („Рибар“, „На кораб“, „Комитски с’н“, „Исповед“, „Држи се“ и др.) 
и двата епиграма (АЕ 14) се од 1904/1906, Софија – Варна. Во неговиот 
фонд наоѓаме и многубројни други необјавени и објавени песни (70), ста-
тии, прозни текстови, што се во духот на револуцијата, на традицијата, на 
светата идеја којашто им го огревала трновитиот пат на револуционерите.

За поетското творештово на Јовков, Александар Алексиев оценува 
дека Илинден го создаде својот достоен поет, додека Гане Тодоровски го 
означува како поетскиот и најавтентичниот глас на Илинден, како „најиз-
ворен, најсугестивен и најнадарен поетски глас на масовното посегање 
кон слободата“ (Исто: 228).

Илинден во битовите драми

Илинден наоѓа одглас и во битовите драмски творби: Духот на 
слободата од Војдан Чернодрински; Илинден (1923) од Никола Киров 
Мајски и Окрвавен камен (1968) од Васил Иљоски. Притоа, во драмите на 
Чернодрински и Мајски повеќе е опишана подготовката за Востанието, и 
во нив ликовите, како и во поголемиот дел од народните песни, се ликови 
од обичниот народ, со забелешка дека кај Мајски секвентно се појавува 
ликот на Никола Карев. За овие драми објавени во изданието Илинден и 
македонската драмска литература, 1983, значаен осврт има напишано 
Александар Алексиeв, но во контекст на темава, ќе се задржиме накратко 
на идеолошките ставови на авторите што се искажани преку ликовите во 
нивните творби. Во Духот на слободата, „драма во I чин од револуцио-
нерното движење во Македонија“, е претставен преминот на индивиду-
алната во колективна акција. Дејствието се одвива ноќта спроти Илинден 
кога Манол го дочекал долгоочекуваниот момент да ја овенча својата 
љубов со Темјана. Наспрема него, овој ден го дочекал и Слугата кој со 

нетрпение го чекал зазорувањето на зората „Уште малку гората ќе зајачи, 
ќе затрепери градот ... Слободата е на прагот!“ (1983: 37). Манол кој сме-
тал дека немал веќе време да го исполни долгот, бидејќи направил сѐ 
дотогаш, и со пушка, со збор, со ум, го расфрлил здравјето по затвор и ги 
потрошил парите на татка си, па одлучил да остане дома. Сепак веста за 
почетокот на востанието не го оставила рамнодушен. Тој е поставен пред 
дилемата дали да остане дома или да замине, којашто ја разрешува поја-
вата на Слободата (во облик на жена) со која води дијалог. Таа го потсе-
тила дека во неа се колнел, дека неговиот долг бил долг кон народот и кон 
неа, дека е еден од оние коишто ја разгореле верата на робот дека може 
сам да ја извојува слободата, да умираат еден за друг, да се борат против 
тиранијата. Таа го проколнува доколку не земе учество дека ќе биде овен-
чан со проклетство и срам. Со почетокот на борбата, Манол понесен од 
повикот тргнал со камата во рака на која налетал татко му во обидот да 
го спречи и животот го завршил со зборовите: „Умри, умри кога повеќе ја 
цениш сопствената кожа од народната!“ (Исто: 46).

Во драмата Илинден „во пет дејствија (слики од великото македон-
ско востание во 1903 год.)“ и покрај тоа што дејствието се случува во 
Крушево од првото дејствие добиваме податоци дека „Цела Македонија 
еден ден ќе бидит во оган и пламен“ (Исто: 50). „Цела Македонија и 
Едринскиот вилает се исполнија со чети и без друго ќе дигнат востание 
шчом берикетот ќе се аберит насекаде. Европа сеир чинит... “ (Исто: 51). 
На ваквата вест началниците на османлиската власт започнале договор 
како да го задушат Востанието, да ги убијат комитите како што тоа го 
направиле во Ракитница (кога ги отстраниле војводата Велко, Ѓурчин, 
Пиперко). Од вториот чин започнува описот на подготовките за востание, 
за тоа дека народот низ цела Македонија е злато и бесцент камен кој си 
ја давал душата за комитите, за Организацијата. Ги опишува и активно-
стите на жените кои им помагале со храна, како и момите и невестите кои 
барале дозвола да го извезат бајракот итн. Приложена е и Прокламацијата 
до турскиот народ на Крушевската револуционерна околија, односно 
Крушевскиот манифест (Исто: 78-79).

Драмата завршува токму со народната песна „Илинден“: „Илигден, 
Илигден, / ти си наш Велигден, / за тебе пеиме / и се гордеиме, / хеј, 
Илигден“ (Исто: 95).

Окрвавен камен од Васил Иљоски е драма во две дејствија, седум 
слики. За разлика од Чернодрински кој го прикажува преминот од инди-
видуалната во колективната борба, и Мајски кој го слика денот пред 
настанот (двајцата биле и директни сведоци на илинденските настани), 
Иљоски преку централните ликови Питу Гули и Никола Карев го при-
кажува збратимувањето и спротивставувањето кон оние коишто го убија 
Гоце, кон оние коишто се мешале однадвор, на врховистите кои „Ни се 
вовлекоа како змии в пазува! Тие, не луѓе од народот, предаваат наши 
чети и војводи“ (Исто: 101). Преку исказот на Насте, Иљоски го детерми-
нира проблематизирањето на македонскиот идентитет, поточно како, како 
бугарски офицер во врховистичка чета го терал да се произнесе „да не сум 
се велел Македонец, туку Б’л . . . Б’л . . . га . . . гарин . . . Мене, реков тоа 
име не ми иде ни од срце ни на јазик. Брат ми помал, во Белград го прават 
прав Србин, друг, постар во Солун – Грк . . . “ (Исто: 103). И во драмата 
на Иљоски клучен збор е слободата, пишува за настаните по ослободу-
вањето на Крушево, за тоа дека збратимувањето било важно за револу-
ционерната борба и дека граѓаните на Крушево „не покажаа ни најмалку 
волја да се определуваат за каков било монарх: грчки, бугарски, српски, 
туку еднодушно формираа народна републиканска власт. .... Република! ... 
прва на Балканот“ (Исто: 107). Иљоски преку ликот на Карев ги изнесува 
социјалистичките идеи, ги прокламира идеите од „Комунистичкиот мани-
фест“, го искажува сфаќањето за животот и смртта: „смртта ја чувству-
ваме не само како неминовна, туку и како неопходна потреба. Ние одиме 
во смртта не како очајници кои бараат прибежиште во неа, туку затоа што 
го сакаме животот – слободата“ (Исто: 126).

Илинден во романите

Илинденското востание нашло одраз и во прозното творештво, како 
кај Стојан Христов во романот Мара (1937). Во него тој пишува за одно-
сот на македонскиот народ кон смртта, кон животот, за поимањето на збо-
рот слобода, за тоа дека македонскиот народ преку смртта го доживувал 
вистинското ослободување, за предилинденскиот период, за значењето на 
ВМРО која најпрвин била како што ја означува Христов „Таинствената 
сила“ и која била насекаде, пишува за гемиџиите, за смртта на Делчев и 

за самото востание. Преку описот на почетокот на востанието, Христов 
на еден вонредно поетичен начин ја исцртува сликата на Македонија, 
поточно како македонскиот народ го прифатил повикот за сплотена и 
заедничка борба за слобода.

„Точно на полноќ магијата беше скршена. Низата огнови на радост, 
како да беа запалени од една рака, пламнаа врз врвовите на планините. 
И како што овие огнови ја осветлуваа земјата и небото, гласот на камба-
ната зачука некаде во некое село. Друга камбана во друго село го прифати 
крикот на камбаната; потоа друга и пак друга, сè додека долината и рам-
нината и планините не почнаа да оддекнуваат исполнети со гласовите на 
стотиците камбани. Селата се повикуваа едносодруго и селата си одгова-
раа едносодруго. Планините се повикуваа една со друга, а ја повикуваа 
и рамнината. А рамнината одговори со грмежливи детонации на дина-
мит и со потпукнувањето на оган од пушка. Потоа виковите од човечките 
грла се одгласија насекаде и се соединаија со гласовите од камбаните и со 
грмежот на рамнините“ (1985: 281).

На вонредно уметнички начин, а засновано на добро проучени исто-
риски факти за Илинденската епоха пишува Симон Дракул во романот 
Или смрт составен од четири тома, кој е поделен на два главни дела: 
во првиот дел спаѓаат двата тома Глужд и Јас Георги Николов Делчев, 
во кој се опишани настаните од 1902 година, и вториот дел составен од 
двата тома Полноќна чета и Кобно место, во кои се говори за настаните 
од 1903 година. Носители на настаните се историски личности: Гоце 
Делчев, Дамјан Груев, Ѓорче Петров, Пере Тошев, Петар Поп Арсов, 
Христо Татарчев, Христо Матов, Борис Сарафов, Иван Граванов, Христо 
Чернопеев, Антон Страшимиров, Пеју Јаворов, Иван Цончев, Христо 
Силјанов, Димо Хаџи Димов, Павел Шатев, Орце Попјорданов и другите 
гемиџии и голем број други револуционери. Симон Дракул на романот 
работел во периодот од 1968 до1989 година. 

Синтагмите коишто ги употребува за Македонија: „закатанчен и 
темен балкански бастион“, „буре барут на дното од стомакот на Европа“, 
„папакот на светот“, „Подземје“, оддекнуваат и денеска бидејќи сврзни-
кот ИЛИ стана составен дел од нашето секојдневие при условувањата за 
исполнување на многубројните непринципиелни барања од страна на 
нашите соседи, а поддржани од „големите“, за нејзиниот влез во НАТО, и 
во ЕУ ‒ за што уште чекаме. 

Во првиот дел од романот опишани се општетсвено-политички 
настани. Откако по Берлинскиот конгрес (1878) Грција, пa и Србија и 
Бугарија се стекнале со самостојност, автономија, пред Македонецот била 
поставена алтернативата „Или си Бугарин, или остани и потаму довечна 
жртва на елинизацијата! ... Бугаризација или елинизација. А тоа значи: 
тебе овде повеќе и те нема“ (1989, 1: 111). Русија која им помогнала на 
сите да се стекнат со слобода, за Македонија не пројавила интерес, па 
„Трае оваа пеколна лицитација ...“, која за жал ќе додадам и сè уште трае. 
Македонскиот глужд, Дракул го појаснува и со влијанието на внатрешните 
лоши сили, т.е. со расколот меѓу лидерите на внатрешните и врховистите 
и нивните неусогласени ставови околу подготовките и за моментот на 
кревањето на востанието, поради што „Уште ниеден народ во историјата 
како македонскиот сега не им платил толку жртви на своите сопствени 
предавници и предавства“. Преточени се секојдневните колебања, раз-
мислувања, сугерирања, одлучувања, поделеноста меѓу Делчев, Петров, 
Тошев, Сарафов, Гарванов, Матов, Цончев. Приврзаниците на идејата за 
самостојно дејствување сакале да му покажат на светот дека „Постоиме 
за сите затоа што постоиме“. Низ целиот прв дел провејува дилемата кога 
да се крене востанието, бидејќи „целта; на секого од нас овде во срцево ни 
е врежано едно: – Слободата за Македонија, полковнику! Полна автоно-
мија, со која ќе се здобиваме сами, без ниту еден туѓ штик!“ (Исто: 401).

На „црните премрежиња“ им нема крај, бидејќи туѓиот поглед бил 
свртен кон Солун „сите погледи се свртени кон него; како што кон него 
течат и сите македонски води“, каде што им се судело на 101 затворе-
ник, македонски бунтовници, кои се бореле за слобода на Македонија. 
Процесот не е завршен, а за жал, на светските заговори им немало крај. 
Тогаш Западот решил на Русија и на ниту еден словенски народ да не им 
дозволи да допрат до топлите мориња: „И тогаш повелете Ви се молам и 
видете ѝ ја судбината на Македонија, со грамаден дел крај егејските бре-
гови?“. Делчев, кој не ја прифаќал помошта ниту од врховистите ниту од 
српска страна, размислувал: „Македонија може да биде или самостојна 
слободна балканска држава, или ќе ја снема. ... Тоа најмалку може за нас 
да го решава кој и да е друг“ (1989, 2: 261). Востанието било неодмин-
ливо, бидејќи на политичката игра околу македонското прашање и немало 
крај. Болната вистина според зборовите на еден дипломат била: 

„… ми рече мене, дури дека само попусто гинеме. Дека, ниеднаш, 
она, по што сме пошле, не ќе го добиеме. Дека едноставно за тоа немаме 
соодветна татковина. Дека самостојноста и слободата на една словенска 
Македонија на Беломорските брегови за Западот ќе значи автоматски и 
сесловенски – а нели со тоа и руски? – излез на топлите мориња“ (1989, 
3: 49). Дипломатот истакнал и дека македонските страдања немале да 
престанат додека не бил истребен македонскиот народ како и од несло-
вените зашто е словенски, така и од собраќата, затоа што се словенски 
собраќа. „Чудна игра“, забележал С. Дракул, „Но, таа и се продолжува“. 
Визионерството на Дракул произлегло од нашата историја, од неправилно 
решено македонското прашање, од судбинското прашање за македонскиот 
народ, дали да опстои или не, кое е присутно во целиот роман: „Ако сме 
двеилјади години народ овде, неможно е да не си бидеме и потаму, нема 
таков злочас што ќе нè присили да станеме недајбоже нешто друго. Но, и 
за тоа не е повеќе доста само срце јуначко; ум треба, знаење и гордост со 
себе“ (Исто: 111).

Во романот е претставено спротивставувањето на македонскиот народ 
преку низа акции, од страница во страница бројот на ликовите се зго-
лемува, извираат сликите на македонските револуционери, на славните 
гемиџии и нивните акции, кои имале јасна  определба и единствена цел за 
Македонија ‒ „слобода или смрт“, самостојна борба, со македонски карак-
тер. Преточена е и судбината на полноќната чета и нејзините акции;  на 
Никола Малешевски, Максим Ненов, Михаил Герџиков, Христо Узунов, 
Славчо Ковачев, Дончо Штипјанчето, Гуштанов, Димо Хаџи Димов, 
Екатерина Измирлиева, Иван Манолев и многу други и не потсетува на 
нивните завети. Опишано е и Кобното место – Баница: „Се огласи овде 
смртта и како најсвирепа, но и како најнемоќна, како најнесоодветна, а со 
тоа и најбезумна можна одмазда. Се огласи така таа, што и одмаздникот се 
почувствува избезумен“ (1989, 4: 227).

На самиот ден Илинден било објавено: 
„Денес е Востанието објавено. Македонија е во отворена борба со 

тиранот. Отаде Вич од денес наутро пресметката е покрената. Повикуваме 
сè што е способно да носи оружје според востановениот ред да се нареди 
во боречките редови. Да живее автономна Македонија во борба за слобода! 
Да живеат борците! - Од Горското началство“ (исто, 311-312). Народот со 
востаниците пееле: „Кој во тебе ќе влезе / жив нема да излезе, Македонијо 

– / Ти му стануваш гроб …“ (исто 235); потоа „За одмазда жедна сплотена 
чета / Со куршуми бие со зборови гласи: / Тиранството долу! Со слобода 
света / Македонска земја прославена да си!“ (исто 313). Започнале предав-
ства, убиства, терор, а поради пророштвата за Востанието, кои за жал се 
исполнувале, романот завршува со стихови од народните песни во кои се 
слуша очајниот глас дека Македонија гори, упатените клетви кон Европа, 
бидејќи „Французи, Англичани / Италијанци и Немци / Сакаат да нè поро-
бат / Сакаат да нè разделат. . . . Така само си оди еден брод, однесувајќи 
спрема со непросолзени детски солзи по образот нечиј веќе и проколнат 
– неповрат. Колку не е тоа и твојот неповрат?“ (Исто: 369).

Илинден во современата поезија

Во духот на македонската народна песна, Блаже Конески во 
„Илинденски мелодии“ од стихозбирката Земјата и љубовта (1948), 
преку лудото младо и неговиот дијалог со „малој моме“, со „стара мајка“, 
преку сонот во кој двата сокола ги навестуваат неговата „тешка коб‘а, 
судна мака“, занданата, тешките пранги, дробниот бисер го опева проце-
сот на издигнување на индвидуалната во колективна борба. Откако „Утре 
рано ќе отворат, / лудо младо да заберат, / лудо младо да загубат“ и откако 
гарванот „Лоша коба кобиш, црни гласје носиш“ поетот се обраќа до Гоце 
војвода, да се крене, да го поведе својот поробен народ за „Да ни е пролет 
пролетта, / да ни е наше полето, / да ни се мили селата, / да ни е радост 
челадта!“ (1987: 32-34).

Гане Тодоровски во својот поетски опус има неколку песни што се 
посветени на Илинден. Песната „Песна за поминувањето на Лудевик Нодо 
низ Македонија и за неговите зборови на сочувство искажани во еден 
весник во Копенхаген 1903 година“ (Горчливи голтки непремолк, 1970), е 
составена од четири дела, во која авторот на негов поетски начин го опева 
она за што се пее и во народните песни и во личните творби. Во првиот дел 
„(Пролегомена)“, Македонија ја нарекува Таголика, и истакнува дека не ја 
сожалува, туку дека го повторува нејзиниот восклик, „преполно восхит“ 
оти се раѓа низ болка, оти не солзее по најсаканите, туку закрепнува 
„во застрашувачки тупаници!“. Во вториот дел „(Години чемер нагров-
нати)“ дава опис на Македонија која му заприлегала на мирен кат, како во 

сказните на Андерсен, но од друга страна забележано е и чувството како 
да стигнал на „некој кат на смртта“, на некој „музеј од стравотии“, каде 
жени близок свој оплакуваат, каде во тревите се наоѓа куп од обесчестени 
жени, маж со мирно лице, каде луѓето паднале за највозвишената идеја 
за слободна татковина „чесно и човечно“. Во третиот дел „(Крај могила – 
могилки многу)“ го најавува задушувањето на Востанието, „црн чад над 
село“, „припев ја слави смртта“, ридовите прилегаат на гробници. Во чет-
вртиот дел „(Зулум)“ говори за тоа дека имало насилници насекаде – ко 
волци, исчадено небо од пламени, воздухот полн со воздишки: 

„Ѕемне во ѕверства Македонија, / кој да ја исплаче, исплакне, ислуша, 
/ кој да ја изнесе, испише, избави? / Молитва си ми Македонијо, бидејќи е 
непрегледна неправдата над Тебе!“ (2006, 1: 304-306).

Од истата стихозбирка во песната „Македонски јазик“ за кој бележи 
дека се родил во злодоба и мрак, преку заложбите на преродбениците, 
дека бил прогонуван, навредуван, истакнува дека се раскрилил: „На 
Илинден се стори секавична вест, / в Крушевскиот се втисна Манифест, 
/ за Делчев сплете наниз жални песни / на слободата стана најскап дар 
(Исто: 339-340).

Песната „Илинденска“ со поднаслов или: Дедо Божин се сеќава на 
1903-та (Скопјани, 1980), започнува со „Мамето мамино нивно... / “, со 
трите збора што ги зачувал дедо Божин кој ги пречекорил деведесетите, 
чии зборови кажуваат премногу за долгите векови туѓа тежина, а кои 
се „закатрени од срдба гнев и горчина / исплукани низ мека пцост / но 
она третото н и в н о / ни троа не ќе е наивно“ (2006, 2: 119). Песната 
„Кожлани на чело со војводата Никола Пушкаров ги уриваат мостовите на 
Вардар на 5 август 1903-та“ (Неволици, неверици, несоници, 1987) поетот 
ја посветува на својте роднокрајци. Во неа го опева подвигот на Кожлани 
кога царштината се тресела, кога почнало да гори и во Скопско, тргнале 
и Кожлани на чело со свети Илија, колку за адет да разгрми, тој прв да 
даде знак, па тргнале и рудари, гуслари, божјаци, селани, а од небото 
доаѓало и дожд и светлина и правда, „Но, овојпат ние сме светии, цару / 
Со оган божествен ќе ти го осветлиме царството, / Доречувајќи ја божјата 
вистина“ /. Пушките биле свртени против неправдата за да го превртеле 
царството „Сè дури пукаме, ние постоиме. Така да знаеш, / Се викаме 
Илинденци. И ова запамети го“ (2006, 2: 163-164).

Во песната „Акростих за татковината“ (Недостижна, 1995), 
Македонија ја нарекува „самордница“, „Армасанице на иднината“ и ја 
повикува „Низ маглите на премрежјата, / Илиндествувај, македонствувај 
/“ (2006, 2: 215), со што воедно визионерски ни ја праќа пораката како да 
опстанеме и во денешните премрежиња. 

Заклучок 

Илинденското востание односно Илинденската епопеја и по 120 
години длабоко е вкоренета и врежана во македонската колективна мемо-
рија. Прегледот на неколкуте одбрани литературни дела и на народните 
песни служат како непобитен доказ за континуитетот на значењето и вос-
приемањето на овој значаен настан од македонската историја кај маке-
донскиот народ. Во нив се опеани значајни настани и личности пред вос-
танието, опишани се емотивно-психолошките преломи на јунаците околу 
дилемата кога да се крене востанието, околу изборот меѓу животот и смр-
тта за слобода на Македонија, настани од самото востание, поднесените 
жртви и саможртви, опеана е смртта, теророт што бил извршен врз маке-
донскиот народ, итн. Преку делата се изнесени историски факти, но и 
непобитни човечки доживеани и преживеани сведоштва за Илинденската 
епоха, за Илинден, за Илинденците со што ја исцртуваат македонската 
илинденска национална икона, како круна на сите претходни ајдутски, 
комитски, револуционерни заложби, кои го водеа македонскиот народ и 
натамошните премрежиња во XX век, а кои треба да ни бидат ука и поука 
и за нашето, македонско денешно и идно опстојување. 

Valentina Mironska-Hristovska

THE ILINDEN UPRISING IN MACEDONIAN LITERARY WORKS

Summary

The Ilinden Uprising is one of the most significant historical events in all of 
Macedonia’s history, and the date is a national holiday. Ilinden is of paramount impor-
tance for the Macedonian cultural and historical heritage. The Ilinden Uprising, and 
the participation in it, is remembered to this day; in fact, they are perceived as true 
national icons, living out the culmination of all their predecessors’ (from the 19th 
century) struggles and achievements. This bright and important historical moment is 
described in numerous folk songs and literary works. In this paper we will point out 
only a few, such as novels Mara by Stojan Hristov, Or Death by Simon Drakul, in dra-
mas The Spirit of Freedom by Vojdan Chernodrinski, Ilinden by Nikola Kirov Majski, 
The Bloody Stone by Vasil Iljoski, as well as the folk songs and poems from the poetry 
of Arseni Jovkov, Gane Todorovski, Blazhe Koneski. 

In Macedonian literary works the authors, both collective and individual, are 
focused on descriptions of the Ilinden revolutionaries, their emotional and psycho-
logical experiences, and their choice between life and death, all for Macedonia, the 
Macedonian people and its freedom. Because of that, for 120 years, the Macedonian 
people incorporated this event - the Ilinden Uprising into their collective memory – 
“Our name is Ilinden. And remember this”.

Keywords: Ilinden uprising, an epic, 120 years, Macedonian, collective memory.


